
Inatsisissatut siunnersuummut nassuiaatit 

Nassuiaatit nalinginnaasut 

1. Aallaqqaasiut 
1. Siunnersuummut pingaarnertigut tunuliaqutaasut
Tusagassiorfinnut tapiissuteqartarneq pillugu Inatsisartut inatsisaat nr. 20, 28. november 2016-imeersoq 1. januar 2017-imi atuutilerpoq. Inatsisartut inatsisaata tusagassiorfinnut tapiissuteqartarneq pillugu Namminersorlutik Oqartussat nalunaarutaat nr. 19, 8. oktober 2015-imeersoq aamma nuna tamakkerlugu tusagassiutinut naqitanut ingerlatsinermut tapiissuteqartarneq pillugu Namminersorlutik Oqartussat nalunaarutaat nr. 10, 26 maj 2016-imeersoq taarserpai. Inatsisartut inatsisaat imaqarnermigut ingerlatsinermut tapiissutit aqqutigalugit suliniutinut tapiissuteqartoqarnissaa aamma aallakaatitassiornermut tapiissuteqarnissamut aaqqissuussinerit atuuttut ingerlateqqinnissaannik tunngaveqarpoq. Siunertaasimavoq tamat oqartussaaqataanerisa aamma tamat oqallinnissaasa periarfissaqarnerulernissaat siunertaralugu nutaarsiassat inuiaqatigiinnut piorsarsimassutsimullu pingaaruteqartut tamatigoortuullutik amerlallutillu neqeroorutaanissaasa pingaarnertigut qulakkeerinniffiginissaat siuarsarnissaallu. Malittarisassanik inatsisitigut allannguinikkut tusagassiorfinnut tapiissuteqarnissamut malittarisassat inatsisartunit tunngaveqarnerat qulakkeerneqassapput, malittarisassallu taamaalillutik allanngortinneqarsinnaassallutik tamanna pillugu inatsisartuni isumaqataasoqarpat. 

Inatsisartuni Kultureqarnermut, Ilinniartitaanermut, Ilisimatusarnermut Ilageeqarnermullu Ataatsimiititaliaq inatsisissatut siunnersuutip pingajussaaneerneqarneranut atatillugu ilassutitut isumaliutissiissummik suliaqarpoq, tassani ilaatigut allanneqarluni tapiissutaasartut aalajangersimasut kingumut oqallisigeqqissimallugit, tassunga ilanngullugu tusagassiorfinnut tapiissutit marlunnut avinneqarneri, taamanikkut allanut naleqqiullugu suli nutaajusoq. Tassunga atatillugu ataatsimiititaliaq naliliivoq marlunnut avinneqarnerinut aalajangersimasumik sunniutaa suli qularnaatsumik aalajangerneqarsinnaanngitsoq. Tamanna tunngavigalugu tusagassiorfinnut tapiissutit siunertarisaat inatsimmi aalajangersarneqartut qanorpiaq qulakkeerneqarnersut, tassungalu ilanngullugu ingerlatsinermut tapiissutit aammalu suliniutinut tapissutit immikkoortinneqarnerat inatsisip siunertaarisaanik qulakkeereqataanersoq pillugu misissuinissaq siunertaralugu tusagassiorfinnut tapissutit marlunnut avinneqarnerat nalilerneqassasoq ataatsimiititaliamit kissaatigineqarpoq. Peqatigisaanik uparuarneqarpoq nalilersuinermi aamma tusagassiorfinnut tapiissutit marlunnut avinneqarneri aalajangiussimaneqarnera pillugu naliliinermut ilaatinneqassasoq. Inatsisartut inatsisaannik akuersinermut atatillugu tamanna tunngavigalugu Inatsisartuni aalajangerneqarpoq tapiissuteqartarnermik aaqqissuussinerup ukiuni marlunni atuutereernerata kingorna nalilersorneqassasoq. Tamanna pissalluni tapiissuteqartarnermik aaqqissuussineq siunertamik naammassinninnersoq pillugu naliliinissaq siunertaralugu.

Taamanikkut Naalakkersuisut Kukkunersiuisoqarfiup siunnersuisarfillu Deloitte'p atorneqarneratigut tusagassiorfinnut tapiissuteqartarnermik atuuttumik avataaneersunik naliliititsipput nalunaarusiornermik inerneqartoq 2019-mi Inatsisartunut agguaanneqartoq. 

Naliliinermi inerniliisoqarpoq tusagassiorfinnut tapiissuteqartarneq 2017-2019-ip akornanni tusagassiorfeqarnermut sunniuteqarsimanngitsoq, taamaattorli piumasaqaatit arlallit tusagassiorfinnik amerlasuunik assigiinngisitaartunillu peqarnissamut ikorfartuinissamut aaqqissuussinerup periarfissaanik sunniuteqartut. Tassunga atatillugu inassutigineqarpoq piumasaqaatit taakku isumaliutigeqqinneqassasut. Aammattaaq allanneqarluni tusagassiorfinnut tapiissuteqartarnermik aaqqissuussineq siunertaminik naammassinnissimanersoq taamanikkut inerniliiffigineqarsinnaasimanngitsoq. Aammattaaq marlunnut avitsisimaneq aaqqissuussinerup siunertaanut naleqqiullugu qanoq sunniuteqarsimanersoq naliliiffigineqarsinnaanani.  Tamatumunnga pissutaasimavoq tusagassiorfinnut tapiissuteqartarnermik aaqqissuussinermik pingaartumillu suliniutinut tapiissutinik annikitsuararsuarnik atuisimaneq. Aammattaaq allanneqarluni tusagassiorfinnut tapiissutit pillugit qinnuteqarsinnaanermut arlalinnik piumasaqaateqartoq. Piumasaqaatit taakku ilai aaqqissuussinermik iluaquteqarsinnaanermut piviusumik aporfittut misigineqarput.  Tamatuma saniatigut pingaartumik tusagassiorfeqarfinnut taamaattumillu tusagassiorfinnut tapiissuteqartarnermik aaqqissuussinermut sunniuteqartunik takusanik arlalinnik allanik peqarpoq.

Aporfinnik misigineqartunik takusanillu allanik nalilersuinermi qulaajaaneq tunuliaqutaralugu tusagassiorfinnut tapiissuteqartarnermik aaqqissuussinerup nukittorsarnissaanut innersuussinerit arlallit saqqummiunneqarput, pingaartumik suliniutinut tapiissuteqartarnermut naleqqiullugu. 

Taamanikkut  Kultureqarnermut, Ilinniartitaanermut Ilageeqarnermullu Naalakkersuisoqarfik nalilersuinermi inassuteqaatinik malitseqartitsivoq, ilaatigut aaqqissuussinerup internettimi malugeqquneratigut. Taamaakkaluartoq ukiualuit tamatuma kingorna suli paasineqarsinnaavoq suliniutinut tapiissuteqartarneq siunertaq malillugu ingerlanngitsoq, naatsorsuutigineqarnanilu siunissami aamma taamaakkumaartoq. Peqatigisaanik paasineqarpoq inatsit akuerineqarmalli suliniutinut tapiissutitut immikkoortinneqarsimasut tunniunneqarnissaannut taarsiullugu IT-qinnuteqarnikkut ingerlatsinermi tapiissutitut immikkoortitanut nuunneqarsimallutik.

2. Siunnersuummi immikkoortut pingaarnerit
a) Inatsisit atuuttut
Inatsit atuuttoq tassaavoq tusagassiorfinnut tapiissuteqartarneq pillugu Inatsisartut inatsisaat nr. 20, 28. november 2016-imeersoq. Inatsisartut inatsisaanni siunertaavoq tamat oqartussaaqataanerisa aamma tamat oqallinnissaasa periarfissaqarnerulernissaat siunertaralugu nutaarsiassat inuiaqatigiinnut piorsarsimassutsimullu pingaaruteqartut tamatigoortuullutik amerlallutillu neqeroorutaanissaasa pingaarnertigut qulakkeerinniffiginissaat siuarsarnissaallu.

Inatsisartut inatsisaanni § 1, imm. 1-imi aalajangerneqarpoq tusagassiorfinnut tapiissutit suliniutinut tapiissutitut imaluunniit ingerlatsinermut tapiissutitut tapiissutigineqassasut. Tapiissuteqarnerit taakku marluk qanoq paasisariaqarnersut inatsimmi § 1, imm. 2-mi aamma 3-mi nassuiarneqarput. Tamanna pillugu aalajangersarneqarpoq suliniummut tapiissutit imatut paasineqassasut ingerlataq aalajangersimasumik anguniagaqarluni inerneqartilluguluunniit piffissami killilikkami ingerlanneqartoq aamma ingerlatsinermut tapiissutit imatut paasineqassasut ingerlaavartumik ingerlatsinermi aningaasartuutinut, tassunga ilanngullugit sulisunut ininullu aningaasartuutinut, matusissutissatut tapiissutit.

Inatsisartut inatsisaanni aamma § 1, imm. 4-mi aalajangerneqarpoq suliniutinut tapiissutinut ingerlatsinermullu tapiissutinut aningaasaliissutit aningaasanut inatsimmi aalajangersarneqartut iluanni tapiissutigineqartassasut. 

Kiisalu § 3-mi tapiissutaasartunut marlunnut piumasaqaatit ataatsimoorussat uku aalajangersarneqarlutik:
"§ 3.  Tapiiffigineqassagaanni piumasaqaataapput:
1) tusagassiorfik Kalaallit Nunaanni angerlarsimaffeqassaaq,
2) tusagassiorfik piffissami tapiiffigineqarfimmi tamarmi akisussaasumik aaqqissuisoqassaaq,
3) ukiumi qinnuteqarfiusumi ukiorluunniit qinnuteqarfik sioqqullugu suliffeqarfik qinnuteqartup aallartissimanngippagu tusagassiorfik akisussaalluni aaqqissuisoq peqatigalugu minnerpaamik ukioq tamaat suliffiusunik pingasunik katillugit tiimeqartunik aaqqissuussisartunik sulisoqassaaq,
4) saqqummersitat politikkikkut, inuiaqatigiinnik kulturimillu sammisaqarfiunerusunik tusagassiortut namminneq suliarisaannik tusagassianik imaqassapput, tassani takoqqusaarutit ilanngunnagit imarisaata ikinnerpaamik affai sammisaqarfiit assigiinngiiaartut pillugit ilanngutassianik aamma nutaarsiassanik oqallisigineqartunik sammisaqarluni aaqqissuisuneersunik tusagassianik imaqassapput,
5) inuussutissarsiortut sulianilluunniit suliarinnittartut, sulisut, sulisitsisut inuussutissarsiutilluunniit immikkoortuisa kattuffii, politikkikkut partiit sulisoqarfinniluunniit assigiinngitsuni sulisut kisiisa saaffigiinnarnagit atuisunut assigiinngiiaartunut saqqummersitat saaffiginnittuussapput, aamma
6) saqqummersitat minnerpaamik kalaallisut allassimassapput.
  Imm. 2. Tapiissuteqarnermi tapiissutinut atasunik piumasaqaateqartoqarsinnaavoq."

§§ 4-5-imi suliniutinut tapiissutit atuuffii tapiissuteqarnissamullu piumasaqaatit pillugit aalajangersakkat aalajangersarneqarput. 

§ 4-mi aalajangersarneqarpoq suliniutinut allaganngorlugit, tassunga ilanngullugit internetikkut, inuiaqatigiini paasissutissanik, tamat oqartussaaneranni oqallinnermik ingerlatitseqqiisarnerit tusagassiorfiillu tamatigoortut siuarsarnissaannik siunertaqartunut suliniutinut tapiissuteqartoqarsinnaavoq. 
§ 5, imm. 1-imi aalajangersarneqarpoq suliniutit pilersinnerannut ineriartortinnerannulluunniit tapiissuteqartoqartassasoq. 

§ 5, imm. 2-mi aalajangersarneqarpoq pilersitsinermut tapiissutit suliniutinut, tassunga ilanngullugit nutaarsiassanik tusagassiorfinnik pilersitsinermut, tusagassianik tusagassiortut nammineerlutik suliarisaannik ingerlatitseqqiisarnermik siunertaqartunut tapiissutigineqartassasut. 

§ 5, imm. 3-mi aalajangersarneqarpoq  ineriartortitsinermut tapiissutit tusagassiorfiit pioreersut, nammineertut allanngortinnissaannik ineriartortinnissaanniluunniit siunertaqarluni suliniutinut tapiissutigineqartassasut.

Aammattaaq imm. 4 naapertorlugu aamma suliniutit imm. 2-mi 3-miluunniit ilaasut pillugit misissueqqaarnernut tapiissuteqartoqarsinnaasoq. 

Kiisalu § 5, imm. 5-imi aalajangersarneqarluni tusagassiorfiit pineqartut ingerlatsinerannut tapiissuteqarnikkut ataatsimut isigalugu tusagassiassanik suliaqarnermut tapiissuteqartoqarsinnaanngitsoq.

§§ 6-8-mi suliniutinut tapiissutinut tapiiffigineqarnissamut piumasaqaatit pillugit aalajangersakkanik aalajangersaasoqarpoq.

§ 6-imi aalajangersarneqarpoq suliniutinut, inatsisip atuuffiata iluaniittunut, kapitali 2-mi kiisalu §§ 7, 8 aamma 11-mi piumasaqaatit eqqortinneqarpata, tapiiffigineqarsinnaatitaasunut missingersuutit 70 %-ii tikillugit tapiissuteqartoqarsinnaasoq.
Peqatigisaanik § 7-imi suliniutinut tapiiffigineqassagaanni piumasaqaatit aalajangersimasut arlallit aalajangersarneqarput. Taamaalilluni piumasarineqarpoq:
- tusagassiuut minnerpaamik qaammammut ataasiarluni saqqummertassaaq, imaluunniit internetikkut tusagassiuut pineqarpat ullut tamaasa nutarterneqartassalluni,
- tusagassiuut atuisunut assigiimmik atugassaqartitsilluni tamanillu pissarsiarineqarsinnaalluni nuna tamakkerlugu pissarsiarineqarsinnaassaaq,
-  qinnuteqartoq tusagassiorfik pillugu aningaasatigut imminut napatissinnaasumik ingerlatsinermut pilersaarummik saqqummiissaaq, aamma
-  qinnuteqartoq tapiissuteqarnermi piumasaqaataasinnaasunik eqqortitsissaaq.

Aammattaaq § 8-mi suliniutip ataatsip tapiissutinik qasseriarluni pissarsisinnaaneranut qummut killiliisoqarluni:

  § 8.  Suliniut tapiiffigineqartoq, suliniut suli naammassisimanngippat, marloriarluni tapiiffigeqqinneqarsinnaavoq.
  Imm. 2.  Tusagassiorfik ataaseq ukiumi ataatsimi ataaseq qaangerlugu suliniutinut tapiiffigineqarnissamik qinnuteqarpat, qinnuteqaatit pingaarnersiorlugit tulleriinnilersorlugit tunniunneqassapput.

Aammattaaq § 9-mi aalajangersarneqarpoq  agguaassisarnermut ataatsimiititaliami Naalakkersuisut pilersitsissapput, taassumalu ukiumoortumik ataatsimiinnermi suliniutinut tapiissutinik qinnuteqaatit tiguneqarnikut suliarisassavai tapiissuteqarnissarlu pillugu aalajangiisassalluni. Imm. 2-mi aalajangersakkami aalajangersarneqarpoq ataatsimiititaliap suleriaasia Naalakkersuisut aalajangersassagaat. Kiisalu imm. 3-mi aamma imm. 4-mi aalajangersarneqarluni ataatsimiititaliap aalajangiineri allaffissornermi oqartussanut allanut suliassanngortinneqarsinnaanngitsut aamma   Naalakkersuisut ataatsimiititaliamut allatseqartitsissasut.

Tamatuma saniatigut § 10-mi ataatsimiititaliamut inassuteqarneq toqqaanerlu, ilaasortat amerlassusissai, piginnaasaqarnissamut piumasaqaatit, piffissaq toqqaaffiusoq kiisalu akissarsiaqartitsineq angalanermilu aningaasartuutinut ajunngitsorsiassat pillugit malittarisassanik aalajangersaasoqarpoq.

§§ 15-imi aamma 16-imi ingerlatsinermut tapiissutit atuuffii tapiissutisinissamullu piumasaqaatit pillugit aalajangersakkanik aalajangersaasoqarpoq. 

§ 15-imi aalajangersarneqarpoq nuna tamakkerlugu tusagassiuutinut naqitanut inuiaqatigiinni paasissutissanik, tamat oqartussaaneranni oqallinnernik ingerlatitseqqiisarnerup tamatigoortumillu tusagassiisarnermik siuarsaanissamut siunertaqartunut suliaqarnermut ataatsimut isigalugu tapiissutinik ukiumoortumik ingerlatsinermut Naalakkersuisut tapiissuteqarsinnaapput.

§ 16-imi aalajangersarneqarpoq ingerlatsinermut tapiissuteqarfigineqarnissamut piumasaqaataapput:
1)  tusagassiuut minnerpaamik qaammammut ataasiarluni nuna tamakkerlugu saqqummertassaaq,
2)  ingerlatsinermut tapiiffigineqarnissamik qinnuteqaat tamanna pillugu § 17, imm. 1 naapertorlugu piffissarititatut aalajangersarneqartup iluani Naalakkersuisut tigusimassagaat, aamma
3)  kingusinnerpaamik tapiiffigineqarnissamik qinnuteqaateqartoqarnera peqatigitillugu qinnuteqartup naatsorsuutai kukkunersiuisumit oqaaseqaateqarfigineqarnikut kingulliit paasissutissallu pisariaqartut Naalakkersuisut tigusimassagaat, tak. § 17, imm. 2 aamma 3.
Aammattaaq Inatsisartut inatsisaanni § 18, imm. 1-imi aalajangersarneqarluni ingerlatsinermut tapiissutinut aningaasaliissutit immikkoortitanut marlunnut agguarneqarsinnaasut, agguarneri aningaasanut inatsimmi aalajangersarneqarlutik. Immikkoortitani siullermiipput tusagassiuutinut minnerpaamik sapaatip akunneranut ataasiarlutik saqqummersartunut tapiissutit. Agguagassat aappaaniipput tusagassiuutinut sapaatip akunneranut ataasiarlutik akuttunerusumit minnerpaamilli qaammammut ataasiarlutik saqqummersartunut tapiissutit. 
§ 18, imm. 2-mi aalajangersarneqarpoq  ingerlatsinermut tapiissutit tusagassiuutit ataasiakkaat ukiumi tapiissuteqarfiusumi aningaasat agguagassat iluanni saqqummersitat tapiiffigineqarsinnaatitaasut amerlassusaannut tamarmiusunut sanilliullugu tapiissuteqarnissamut piumasaqaatinik eqqortitsilluni ukiumi tapiissuteqarfiusumi saqqummersitaasa amerlassusaat tunngavigalugu agguaanneqartassasut.  

§ 18, imm. 3-mi aalajangersarneqarpoq  aningaasaliissutit tamarmiusut qinnuteqartuni minnerpaamik ataasiinnarluunniit tapiissuteqarnissamut piumasaqaatinik eqqortitsippat atugassanngortinneqartassasut. 

Tamatuma saniatigut qinnuteqartarneq, naatsorsuutinut kukkunersiuinissamullu piumasaqaatit, allaffissornikkut aqutsineq, nakkutilliineq pineqaatissiinerlu pillugit malittarisassaqarpoq. 

b) Siunnersuut
Siunnersuummiipput pingaarnertigut suliniutinut tapiissutit pillugit malittarisassat atorunnaarsinneri. Tamatuma kingorna Inatsisartut inatsisaanni taamaallaat ingerlatsinermut tapiissutit pillugit malittarisassat pineqalerput.

Aalajangersakkat atorunnaartut tassaapput suliniutinut tapiissutit atuuffii aamma nassuiaatit, tapiissutisinissamullu piumasaqaatit pillugit malittarisassat, suliniutinut tapiissutinik qinnuteqarnermi suleriaaseq aamma suliniutinut tapiissutisinermut atatillugu naatsorsuutit kukkunersiuinerlu pillugit malittarisassat.

Tamatuma kingunerisaanik § 1, imm. 2-mi, § 2, imm. 5-imi aamma §§ 20-22-mi aalajangersakkat kiisalu kapitali 2 aamma 3-mi kapitalit tamarmiusut ataasiakkaat atorunnaarput, aalajangersakkallu arlallit ingerlatsinermut tapiissutinik taamaallaat malittarisassaqartitsinissaq siunertaralugu iluarsineqarlutik. Tassani pineqarput § 1, § 2, imm. 1, § 16 aamma § 23.

Kiisalu siunnersuummi § 2-mi aalajangersarneqarluni siunnersuut ulloq 1. januar 2023-mi atulissasoq. 

3. Pisortanut aningaasaqarnikkut allaffissornikkullu kingunissai
Aningaasanut inatsimmi kontumi pingaarnermi 40.94.28 Nunatsinni tusagassiutinut naqitanut suliniutitut tapiissutini (Tapiissutitut aningaasaliissutit) suliniutinut tapiissutinut aningaasaliissutit immikkoortinneqarsimapput. 2022-mut aningaasanut inatsimmi aningaasaliissutit 532.000 kr.-iupput.

Aningaasanut inatsimmi kontumi pingaarnermi 40.94.29 Nunatsinni tusagassiutinut naqitanut ingerlatsinermut tapiissutini (Tapiissutitut aningaasaliissutit) ingerlatsinermut tapiissutinut aningaasaliissutit immikkoortinneqarsimapput. 2022-mut aningaasanut inatsimmi aningaasaliissutit 767.000 kr.-iupput. 

Suliniutinut tapiissutinik tapiisoqartarunnaarpat aamma tamatumunnga aningaasanut inatsimmi aningaasaliissutinik immikkoortitsisoqarunnaassaaq.

Inatsisartut tassaammata tusagassiorfinnut tapiissutit annertussusissaannik aningaasanut inatsimmi aalajangiisartut siunnersuut namminermi pisortanut aningaasaqarnikkut imaluunniit allaffissornikkut kinguneqartitsissanngilaq.

Suliniutinut tapiissutit Inatsisartut inatsisaata akuerineqarneranili aningaasaliissutigineqarsimanngikkaluartut siunnersuut piumasarineqartutut allaffissornikkut kinguneqartitsissaaq agguaassisarnermi ataatsimiititaliap atorunnaarsinneqarneratigut peqatigisaanillu ataatsimiititaliamut allattoqarfikkut ikiuunnissamut Naalakkersuisut pisussaaffiat atorunnaassalluni. Taamaaqataanik ataatsimiititaliap akissarsiaqartinnissaanut angalanermini aningaasartuutinut ajunngitsorsiaqartitsinissamut pisussaaffik, tak. Inatsisartut inatsisaanni § 10, imm. 4, aamma atorunnaassalluni.

4. Inuussutissarsiortunut aningaasarsiornikkut allaffissornikkullu kingunissai 
Siunnersuut inuussutissarsiortunut aningaasartuutinik kinguneqartitsissanngilaq, tassa suliniutinut tapiissutit eqqaaneqartutut ukiuni arlalinni tapiissutigineqarsimanngimmata.

5. Avatangiisinut, pinngortitamut inuillu peqqissusaannut kingunissai
Inatsisissatut siunnersuut avatangiisinut pinngortitamullu kinguneqassanngilaq. 

6. Innuttaasunut kingunerisassat
Siunnersuut innuttaasunut kinguneqassanngilaq. 

7. Siunnersuutip kingunerisinnaasai pingaarnerit allat
Inatsisissatut siunnersuut allatigut pingaarutilinnik kinguneqassanngilaq.

8. Pisortanik aamma kattuffinnik il.il. tusarniaaneq
Inatsisissatut siunnersuut piffissami xx. xxx 2022-mit xx. xxx 2022-mut tusarniaassutigineqarsimavoq. Tusarniaarneq pillugu oqaaseqaatinut ilanngussaq 2-mut innersuussisoqarpoq.




Siunnersuummi aalajangersakkanut ataasiakkaanut oqaaseqaatit
	
§ 1-imut

Nr. 1-imut
Aalajangersagaq Inatsisartut inatsisaanni atuuttumi § 1-imi aamma § 15-imi oqaasertaanit katiterneqarpoq, taamaalilluni Inatsisartut inatsisaanni atuuttumi § 1-imi suliniutinut tapiissutinut innersuussinerit tamarmik atorunnaarlutik. Aalajangersakkami imm. 2 tassaavoq Inatsisartut inatsisaanni atuuttumi §1, imm. 3-mik ingerlatitseqqinneq Inatsisartut inatsisaanni atuuttumi § 15-imiit "suliaqarnermut ataatsimut isigalugu tapiissutit" ilassutigalugit. Tamatuma saniatigut Inatsisartut inatsisaanni atuuttumi § 1, imm. 4 ilaannakuusumik imm. 1-imut ilanngunneqarpoq.
 
Nr. 2-mut
Aalajangersakkamut pissutaavoq Inatsisartut inatsisaanni atuuttumi § 2, imm. 1-imi pineqarmata naqitanngorlugit aamma internetti tunngavigalugu allatanik nutaarsiassanik oqallisaasunillu tusagassiorfiit. Allannguisoqanngippat internetti tunngavigalugu nutaarsiassanut oqallisaasunillu tusagassiorfinnut ingerlatsinermi tapiisoqartassaaq, tusagassiorfik qaammammut ikinnerpaamik ataasiaannarluni naqitanngorluni saqqummersimappat. Taamaattumik "internetimiluunniit allatat" aalajangersakkami peerneqarpoq. 

Nr. 3-mut
Nr. 2-mut nassuiaatit allanneqartut nanginnerini siunnersuutigineqarpoq Inatsisartut inatsisaanni atuuttumi § 2, imm. 5 atorunnaarsinneqassasoq, tak. siunnersuummi nr. 3 ataaniittoq. Aalajangersagaq  internettimik tunngaveqartumik allatanik tusagassiorfiit pillugit nassuiaammik imaqarpoq.

Aalajangersakkamut pissutaavoq tusagassiorfinnut tapiissutit suliniutinut tapiissutit pillugit malittarisassat atorunnaarsinnerisa kingunerisaanik siunissami taamaallaat naqitanik tusagassiorfinnut ingerlatsinermi tapiissutitut tapiissutaalernissaat. Aalajangersagaq taamaalilluni § 2, imm. 1-ip nutaamik siunnersuutigineqartutut oqaasertalernerata kinguneraa,  "internettimik tunngaveqartumik allatanik tusagassiorfiit" peerneqarmata. Tamatuma kingunerisaanik aamma  internettimik tunngaveqartumik allatanik tusagassiorfiit nassuiarnissaat pisariaqarunnaarluni.

Nr. 4-mut
Aalajangersakkap kingunerisaanik Inatsisartut inatsisaanni atuuttumi kapitalit marluk atorunnaarsinneqarput. Tassani pineqarput kapitali 2, tapiissutinut ataatsimut piumasaqaatinut tunngasoq aamma kapitali 3, suliniutinut tapiissutinut taamaallaat tunngasuusoq. 

Inatsisartut inatsisaanni atuuttumi kapitali 2, tassa § 3, aamma ingerlatsinermut tapiissutinik sammisaqartoq, tamatuma nanginneratut Inatsisartut inatsisaanni atuuttumi § 16-imi ilanngunneqarpoq, erseqqinnerusumik takuuk siunnersuummi nr. 7 ataaniittoq.

Nr. 5-imut
Aalajangersagaq tusagassiorfinnut tapiissutit siunissami taamaallaat ingerlatsinermut tapiissutitut aningaasaliissutigilernissaannut atatillugu isigineqassaaq, taamaattumik kapitalip immikkut ingerlatsinermut tapiissutinut tunngasuuneranik uparuaanissap pisariaqarnera nalilerneqarnani. Peqatigisaanik tulluartutut isigineqarpoq kapitalimi qulequttami immikkoortup qulequtaata ilaatinnissaa. 

Nr. 6-imut
Tassani pineqarpoq kingunerisaanik allannguineq, Inatsisartut inatsisaanni atuuttumi § 15-ip § 1-imi nutaami ilanngunneqarnissaa siunnersuutigineqarluni, tak. siunnersuummi nr. 1-imi nassuiaatini allanneqarsimasut.

Nr. 7-imut
Tusagassiorfinnut tapiissutit ingerlatsinermut tapiissutitut taamaallaat tapiissutit siunissami taakkuinnaalernissaat pissutigalugu Inatsisartut inatsisaanni atuuttumi § 3-mi tapiissutinut ataatsimut piumasaqaatini piumasaqaatit aamma Inatsisartut inatsisaanni atuuttumi § 16-imi piumasaqaatit ingerlatsinermut tapiissutinut tunngasunut immikkoortinnissaat pisariaqarunnaarpoq.

Taamaattumik siunnersuutigineqarpoq piumasaqaatit § 16-imi ataatsimoortillugit ilanngunneqassasut, tassani imm. 1, nr. 1-6 tassaallutik Inatsisartut inatsisaanni atuuttumi § 3, imm. 1-imiittut.

Nr. 8-mut
Aalajangersagaq tassaavoq suliniutinut tapiissutit atorunnaarnerisa malitsigisaanik allannguineq, tamatumalu assigalugu Inatsisartut inatsisaanni atuuttumi kapitali 5-imi §§ 20-22-p atorunnaarsinneri. Kapitali 5 taamaattumik siunissami ingerlatsinermut tapiissutini tusagassiorfinnut tapiissutinut attuumassuteqartuni allaffissornikkut aqutsinermut nakkutilliinermullu taamaallaat tunngasuussalluni.


§ 2-mut

Aalajangersakkami siunnersuutip atuutilerfissaa allanneqarpoq. Piffissap atorunnaarsitsiviusussap kingunerisaanik inatsisip allanngortinneqarnera 2023-p aallartinneraniit sunniuteqalissaaq, tamannalu aningaasaliissuteqarnikkut aamma allaffissornikkut peqquteqarluni. 


Ilanngussaq 1

	Siunnersuut inatsimmut atuuttumut sanilliullugu

	Oqaasertaliussat atuuttut
	Inatsisissatut siunnersuut

	
	§ 1

Tusagassiorfinnut tapiissuteqartarneq pillugu Inatsisartut inatsisaat nr. 20 18. november 2010-meersoq imaattunik allannguuteqarpoq:

	  § 1.  Suliniutinut tapiissutitut ingerlatsinermullu tapiissutitut qinnuteqartoqareerneratigut tusagassiuutinut tapiissuteqartoqarsinnaavoq. 
  Imm. 2.  Suliniummut tapiissutit imatut paasineqassaaq ingerlataq aalajangersimasumik anguniagaqarluni inerneqartilluguluunniit piffissami killilikkami ingerlanneqartoq.
  Imm. 3.  Ingerlatsinermut tapiissutit imatut paasineqassaaq ingerlaavartumik ingerlatsinermi aningaasartuutinut, tassunga ilanngullugit sulisunut ininullu aningaasartuutinut, matusissutissatut tapiissutit.
  Imm. 4.  Suliniutinut tapiissutinut ingerlatsinermullu tapiissutinut aningaasaliissutit aningaasanut inatsimmi aalajangersarneqartut iluanni tapiissutigineqartassapput. 
	1. § 1 imatut oqaasertalerneqarpoq:
"  § 1.  Inuiaqatigiinnut paasissutissanik ingerlatitseqqinnermik, inuinnaat naalakkersueqataaneranni oqallinnermik tusagassiornermilu tamatiguussusermik siuarsaanermi siunertaqartunut nuna tamakkerlugu, naqitanngorlugit tusagassiorfinnut ukiumoortumik ingerlatsinermut tapiissutitut, aningaasanut inatsimmi aningaasaliissutit aalajangersimasut iluini qinnuteqartoqareerneratigut tusagassiuutinut tapiissuteqartoqarsinnaavoq.
  Imm. 2.  Ingerlatsinermut tapiissutit imatut paasineqassaaq ingerlaavartumik ingerlatsinermi aningaasartuutinut, tassunga ilanngullugit sulisunut ininullu aningaasartuutinut, nalinginnaasumik aallakaatitassiornermut tapiissutit."

	  § 2.  Nutaarsiassanik oqallisaasunillu tusagassiorfinnut namminersortunut, sumulluunniit attuumassuteqanngitsunut, naqitanngorlugit internetimiluunniit allatanik, imarisaannik Kalaallit Nunaanni atuartartunut aaqqissuisartunut nunaniluunniit allani pisunik Kalaallit Nunaanni pissutsinut tunngassuteqartitsisartunut tapiissuteqartoqarsinnaavoq. 
	2.  § 2, imm. 1, imatut oqaasertalerneqarpoq:
"  Nutaarsiassanik oqallisaasunillu tusagassiorfinnut namminersortunut, sumulluunniit attuumassuteqanngitsunut, naqitanngorlugit allatanik, imarisaannik Kalaallit Nunaanni atuartartunut aaqqissuisartunut nunaniluunniit allani pisunik Kalaallit Nunaanni pissutsinut tunngassuteqartitsisartunut tapiissuteqartoqarsinnaavoq.".

	  Imm. 5.  Internetikkut tusagassiat allassimasut imatut paasineqassapput internetikkut tusagassiat imarisaat allataanerusut.  Assit nipillu imarisaannik tapersiigunik annikinnerusumik ilaasinnaapput. 
	3.  § 2, imm. 5, atorunnaarsinneqarpoq.

	Kapitali 2
Tapiissuteqarnissamut ataatsimut piumasaqaatit

  § 3.Tapiiffigineqassagaanni piumasaqaataapput: 
1) tusagassiorfik Kalaallit Nunaanni angerlarsimaffeqassaaq,
2) tusagassiorfik piffissami tapiiffigineqarfimmi tamarmi akisussaasumik aaqqissuisoqassaaq,
3)  ukiumi qinnuteqarfiusumi ukiorluunniit qinnuteqarfik sioqqullugu suliffeqarfik qinnuteqartup aallartissimanngippagu tusagassiorfik akisussaalluni aaqqissuisoq peqatigalugu minnerpaamik ukioq tamaat suliffiusunik pingasunik katillugit tiimeqartunik aaqqissuussisartunik sulisoqassaaq,
4) saqqummersitat politikkikkut, inuiaqatigiinnik kulturimillu sammisaqarfiunerusunik tusagassiortut namminneq suliarisaannik tusagassianik imaqassapput, tassani takoqqusaarutit ilanngunnagit imarisaata ikinnerpaamik affai sammisaqarfiit assigiinngiiaartut pillugit ilanngutassianik aamma nutaarsiassanik oqallisigineqartunik sammisaqarluni aaqqissuisuneersunik tusagassianik imaqassapput,
5) inuussutissarsiortut sulianilluunniit suliarinnittartut, sulisut, sulisitsisut inuussutissarsiutilluunniit immikkoortuisa kattuffii, politikkikkut partiit sulisoqarfinniluunniit assigiinngitsuni sulisut kisiisa saaffigiinnarnagit atuisunut assigiinngiiaartunut saqqummersitat saaffiginnittuussapput, aamma
6) saqqummersitat minnerpaamik kalaallisut allassimassapput.
  Imm. 2.  Tapiissuteqarnermi tapiissutinut atasunik piumasaqaateqartoqarsinnaavoq.

Kapitali 3
Suliniutinut tapiissutit

Atuuffia

  § 4.  Suliniutinut allaganngorlugit, tassunga ilanngullugit internetikkut, inuiaqatigiini paasissutissanik, tamat oqartussaaneranni oqallinnermik ingerlatitseqqiisarnerit tusagassiorfiillu tamatigoortut siuarsarnissaannik siunertaqartunut suliniutinut tapiissuteqartoqarsinnaavoq.

  § 5.  Suliniutit pilersinnerannut ineriartortinnerannulluunniit tapiissuteqartoqartassaaq.
  Imm. 2.  Pilersitsinermut tapiissutit suliniutinut, tassunga ilanngullugit nutaarsiassanik tusagassiorfinnik pilersitsinermut, tusagassianik tusagassiortut nammineerlutik suliarisaannik ingerlatitseqqiisarnermik siunertaqartunut tapiissutigineqartassapput.
  Imm. 3.   Ineriartortitsinermut tapiissutit tusagassiorfiit pioreersut, nammineertut allanngortinnissaannik ineriartortinnissaanniluunniit siunertaqarluni suliniutinut tapiissutigineqartassapput.
  Imm. 4.  Aamma suliniutit imm. 2-mi 3-miluunniit ilaasut pillugit misissueqqaarnernut tapiissuteqartoqarsinnaavoq. 
  Imm. 5.  Tusagassiorfiit pineqartut ingerlatsinerannut tapiissuteqarnikkut ataatsimut isigalugu tusagassiassanik suliaqarnermut tapiissuteqartoqarsinnaanngilaq.

Tapiissuteqarnissami piumasaqaatit 

  Imm. 6.  Suliniutinut, inatsisip atuuffiata iluaniittunut, kapitali 2-mi kiisalu §§ 7, 8 aamma 11-mi piumasaqaatit eqqortinneqarpata, tapiiffigineqarsinnaatitaasunut missingersuutit 70 %-ii tikillugit tapiissuteqartoqarsinnaavoq.

  § 7.  Suliniutinut tapiiffigineqassagaanni piumasaqaataapput :
1)  tusagassiuut minnerpaamik qaammammut ataasiarluni saqqummertassaaq, imaluunniit internetikkut tusagassiuut pineqarpat ullut tamaasa nutarterneqartassalluni,
2)  tusagassiuut atuisunut assigiimmik atugassaqartitsilluni tamanillu pissarsiarineqarsinnaalluni nuna tamakkerlugu pissarsiarineqarsinnaassaaq,
3)  qinnuteqartoq tusagassiorfik pillugu aningaasatigut imminut napatissinnaasumik ingerlatsinermut pilersaarummik saqqummiissaaq, aamma
4) qinnuteqartoq tapiissuteqarnermi piumasaqaataasinnaasunik eqqortitsissaaq.

  § 8.   Suliniut tapiiffigineqartoq, suliniut suli naammassisimanngippat, marloriarluni tapiiffigeqqinneqarsinnaavoq.
  Imm. 2.  Tusagassiorfik ataaseq ukiumi ataatsimi ataaseq qaangerlugu suliniutinut tapiiffigineqarnissamik qinnuteqarpat, qinnuteqaatit pingaarnersiorlugit tulleriinnilersorlugit tunniunneqassapput.

Agguaassisarnermut ataatsimiititaliaq

  § 9.  Agguaassisarnermut ataatsimiititaliami Naalakkersuisut pilersitsissapput, taassumalu ukiumoortumik ataatsimiinnermi suliniutinut tapiissutinik qinnuteqaatit tiguneqarnikut suliarisassavai tapiissuteqarnissarlu pillugu aalajangiisassalluni.
  Imm. 2.  Ataatsimiititaliap suleriaasia Naalakkersuisut aalajangersassavaat.
  Imm. 3.  Ataatsimiititaliap aalajangiineri allaffissornermi oqartussanut allanut suliassanngortinneqarsinnaanngillat.
  Imm. 4. Naalakkersuisut ataatsimiititaliamut allatseqartitsissapput.

  § 10.  Agguaassisarnermut ataatsimiititaliaq pingasunik ilaasortaqassaaq, taakkulu ukuninnga innersuussinikkut Naalakkersuisunit toqqarneqartassapput:
1)  Ilisimatusarfik ilaasortamik ataatsimik inuiaqatigiilerinermik ilisimasaqartumik innersuussissaaq.
2)  Tusagassiuinermi Sulisut Peqatigiiffiat ilaasortamik ataatsimik tusagassiuutilerinermik ilisimasaqartumik innersuussissaaq.
3)  Kalaallit Nunaanni eqqartuussissuserisut peqatigiiffiat ilaasortamik ataatsimik inatsisilerinermik ingerlatsinermilu aningaasaqarnermik ilisimasaqartumik innersuussissaaq.
  Imm. 2.  Ataatsimiititaliami ilaasortat 18-inik ukioqalereersimassapput, Inatsisartuni, Folketingimi kommunalbestyrelsiniluunniit ilaasortassanik piffissamiillu innersuunneqarfimmit ukiuni kingullerni tallimani Kalaallit Nunaanni tusagassiorfinnut tunngatillugu aningaasatigut atassuteqarsimasassanani.  Ataatsimiititaliami ilaasortaq tusagassiorfimmut taamatut aningaasatigut atassuteqaleruni ataatsimiititaliamit ingerlaannaq tunuassaaq, tamassumalu kingorna imm. 1 naapertorlugu ilaasortamik nutaamik toqqaasoqassalluni.
  Imm. 3.  Ataatsimiititaliami ilaasortat piffissamut ukiunut marlunnut toqqarneqartassapput, taamaattorli tak. § 24, imm.3. Ilaasortat toqqaqqinneqarsinnaapput.
  Imm. 4.  Ataatsimiititaliami ilaasortat Inatsisartuni Naalakkersuisunilu il.il. ilaasortat akissarsiaat il.il. pillugit Inatsisartut inatsisaanni kapitali 7-imi malittarisassat malillugit akissarsiaqassapput, ullormusiaqartassallutik angalanermullu aningaasartuutinik taartisiaqartinneqartassallutik. 

Qinnuteqartarneq

  § 11.  Tapiiffigineqarnissamik qinnuteqaatit agguaassisarnermut ataatsimiititaliap allatseqarfiata, tak. § 20, qaammatisiutit malillugit ukiumi suliniutip aallartinneqarfiani kingusinnerpaamik 1. maj tigoreersimassavai.
  Imm. 2.  Suliniutinut ataasiakkaanut tapiiffigineqarnissamik qinnuteqaateqarfiusunut immikkut qinnuteqaatit nassiunneqartassapput.  Allaganngorlugu qinnuteqaataassaaq. 
  Imm. 3.  Qinnuteqaatinut uku ilanngunneqassapput:
1) suliniummik immikkuualuttunngorlugu allaaserinninneq,
2) missingersuutit ingerlatsinermullu pilersaarut,
3) tusagassiorfiup qinnuteqaateqartup tusagassiorfik ukiumi qinnuteqaateqarfiusumi pilersinneqarsimanngippat qaammatisiutit malillugit ukiup siuliani naatsorsuutai aamma
4) qinnuteqartup bankkontoanik nalunaarutiginninneq. 

Naatsorsuutit kukkunersiuinerlu

  § 12.  Tapiiffigineqartut suliniutip naammassereernerani kingusinnerpaamik qaammatit pingasut qaangiunneranni tapiissutit atorneqarsimanerat pillugu naatsorsuutinik atsiukkanik nassiussisassapput.
  Imm. 2.   Kr. 150.000-inik sinnerlugilluunniit tapiissutisisimagaanni naatsorsuutit kukkunersiuisumit pisortanit akuerisaasumit imaluunniit kukkunersiuisumit nalunaarsorneqarsimasumit kukkunersiorneqarsimassapput. 

  § 13.  Kukkunersiuinermi ileqqut pitsaasut naapertorlugit kukkunersiuisoqartassaaq.
  Imm. 2.  Kukkunersiuinermi ilaatigut misissorneqassapput:
1) tapiissutit siunertamut atorneqarsimanerat,
2) tapiissuteqarnermi piumasaqaatit eqqortinneqarsimanerat,
3) suliniummut naatsorsuutit eqqortuusut aamma annertuunik kukkuneqanngitsut amigaateqaratillu,
4) tapiiffigineqartoq aningaasaqarnermik pisariaqartumik mianerinnissimasoq, taamaalilluni suliniut annertuunik aningaasartuuteqarani ingerlanneqarsinnaasimalluni, aamma 
5) paasissutissat, tapiiffigineqartup suliniut pillugit Naalakkersuisunut nalunaarutigisai uppernarsarneqarsinnaasut.
  Imm. 3.  Naalakkersuisut naatsorsuutinik misiliillattaarlutik misissuissapput.

  § 14.  Kr. 150.000 inorlugit tapiissutit pillugit kukkunersiorneqartassanngilaq. 
  Imm. 2.  Tapiiffigineqartup atsiornermigut naatsorsuutit pissutsinik takutitsinerat tapiissutillu siunertamut atorneqarsimanerat akisussaaffigissavai.
  Imm. 3.  Kr. 150.000 inorlugit tapiiffigineqartoq tapiissuteqartumit ataatsimit arlalinnilluunniit allanit tapiissutisisimaguni tamanna pillugu uppernarsaammik Naalakkersuisunut nassiussissaaq.
  Imm. 4.  Suliniutip naammassineqarneranut nalunaarusiornermi immersugassamik Naalakkersuisut suliarisaannik immersuinissamut nassiussinissamullu Naalakkersuisut tapiiffigineqartoq peqqusinnaavaat. 
	4.  Kapitali 2 aamma 3 atorunnaarsinneqarput.

	Kapitali 4
Ingerlatsinermut tapiissutit
	5.  Kapitali 4-imi qulequtaq imatut oqaasertalerneqassaaq:
"Tapiissuteqarnermut piumasaqaatit, qinnuteqarneq akiliinerlu"

	Atuuffia


Tapiissuteqarnissami piumasaqaatit
	6.  § 15-imut aamma § 16-imut qulequtaq atorunnaarsinneqarpoq. 

	  § 16.  Ingerlatsinermut tapiissuteqarfigineqarnissamut piumasaqaataapput:
1)  tusagassiuut minnerpaamik qaammammut ataasiarluni nuna tamakkerlugu saqqummertassaaq, 
2)  ingerlatsinermut tapiiffigineqarnissamik qinnuteqaat tamanna pillugu § 17, imm. 1 naapertorlugu piffissarititatut aalajangersarneqartup iluani Naalakkersuisut tigusimassagaat, aamma
3) kingusinnerpaamik tapiiffigineqarnissamik qinnuteqaateqartoqarnera peqatigitillugu qinnuteqartup naatsorsuutai kukkunersiuisumit oqaaseqaateqarfigineqarnikut kingulliit paasissutissallu pisariaqartut Naalakkersuisut tigusimassagaat, tak. § 17, imm. 2 aamma 3.
	7.  § 16 ima oqaasertaqassaaq:
"  § 16.  Tapiissuteqarfigineqarnissamut piumasaqaataavoq:  
1) tusagassiorfik Kalaallit Nunaanni angerlarsimaffeqassaaq,
2) tusagassiorfik piffissami tapiiffigineqarfimmi tamarmi akisussaasumik aaqqissuisoqassaaq, 
3) ukiumi qinnuteqarfiusumi ukiorluunniit qinnuteqarfik sioqqullugu suliffeqarfik qinnuteqartup aallartissimanngippagu tusagassiorfik akisussaalluni aaqqissuisoq peqatigalugu minnerpaamik ukioq tamaat suliffiusunik pingasunik katillugit tiimeqartunik aaqqissuussisartunik sulisoqassaaq,
4) saqqummersitat politikkikkut, inuiaqatigiinnik kulturimillu sammisaqarfiunerusunik tusagassiortut namminneq suliarisaannik tusagassianik imaqassapput, tassani takoqqusaarutit ilanngunnagit imarisaata ikinnerpaamik affai sammisaqarfiit assigiinngiiaartut pillugit ilanngutassianik aamma nutaarsiassanik oqallisigineqartunik sammisaqarluni aaqqissuisuneersunik tusagassianik imaqassapput,
5) inuussutissarsiortut sulianilluunniit suliarinnittartut, sulisut, sulisitsisut inuussutissarsiutilluunniit immikkoortuisa kattuffii, politikkikkut partiit sulisoqarfinniluunniit assigiinngitsuni sulisut kisiisa saaffigiinnarnagit atuisunut assigiinngiiaartunut saqqummersitat saaffiginnittuussapput,  
6) saqqummersitat minnerpaamik kalaallisut allassimassapput,
7) tusagassiorfik minnerpaamik sapaatit akunneranut ataasiarluni nuna tamakkerlugu naqitanngorluni saqqummertassasoq, 
8)  qinnuteqarnissamut piffissaliussatut aalajangersarneqartoq nallertinnagu ingerlatsinermut tapiiffigineqarnissamut qinnuteqaat Naalakkersuisunit tiguneqareersimassasoq, tak. § 17, imm. 1, aamma
9) kingusinnerpaamik tapiiffigineqarnissamik qinnuteqaateqartoqarnera peqatigitillugu qinnuteqartup naatsorsuutai kukkunersiuisumit oqaaseqaateqarfigineqarnikut kingulliit uppernarsaatissallu pisariaqartut Naalakkersuisut tigusimassagaat, tak. § 17, imm. 2 aamma 3.
  Imm. 2. Tapiissutinut aningaasaliissutinut atasunik piumasaqaatit piumasarineqarsinnaapput.”.

	Kapitali 5
Allaffissornikkut aqutsineq, nakkutilliineq pineqaatissiisarnerlu

Suliniutinut tapiissutit


	8.  Kapitali 5-imi qulequtaq imatut oqaasertalerneqassaaq:

“Kapitali 5 
Allaffissornikkut aqutsineq nakkutilliinerlu"


	  § 20.  Tapiissuteqartarnermi aaqqissuussinermik allaffissornikkut aqutsineq agguaassisarnermut ataatsimiititaliamut allatseqarfittut Naalakkersuisunit ingerlanneqassaaq.
  Imm. 2.  Paasissutissat tapiissuteqarnermut tunngaviusut annertuumik allannguuteqarpata tapiiffigineqartoq Naalakkersuisunut ingerlaannaq nalunaaruteqartussaatitaavoq.

  § 21.  Inatsit una tapiissuteqarnermullu piumasaqaataasinnaasut naapertorlugit tapiissutit atorneqarnerannik, suliniutinut tapiissut pillugit malittarisassat eqqortinneqarnerannik agguaassisarnermut ataatsimiititaliaq nakkutilliissaaq.
  Imm. 2.  Suliniummut tapiiffigineqartumut tunngatillugu agguaassisarnermut ataatsimiititaliap tapiissuteqarfigineqartoq nakkutilliinermut pisariaqartunik paasissutisseeqqusinnaavaa.

 
	9.  §§ 20-22 atorunnaarsinneqarput.

	Ingerlatsinermut tapiissutit

  § 23.   Inatsit una tapiissuteqarnermullu piumasaqaataasinnaasut naapertorlugit tapiissutit atorneqarnerannik, ingerlatsinermut tapiissut pillugit malittarisassat eqqortinneqarnerannik Naalakkersuisut nakkutilliissapput.
  Imm. 2.  Ukiumut tapiissuteqarfiusumut tunngatillugu Naalakkersuisut tapiissuteqarfigineqartoq nakkutilliinermut pisariaqartunik qaqugukkulluunniit paasissutisseeqqusinnaavaat.



	10.  § 23 imatut oqaasertalerneqassaaq:
”  § 23.  Inatsisartut inatsisaat una tapiissuteqarnermullu piumasaqaataasinnaasut naapertorlugit tapiissutit atorneqarnerannik, tapiissut pillugit malittarisassat eqqortinneqarnerannik Naalakkersuisut nakkutilliissapput.
  Imm. 2.  Ukiumut tapiissuteqarfiusumut tunngatillugu Naalakkersuisut tapiissuteqarfigineqartoq nakkutilliinermut pisariaqartunik qaqugukkulluunniit paasissutisseeqqusinnaavaat." 

	
	§ 2

Inatsisartut inatsisaat atortuulerpoq ulloq 1. januar 2023. 







Ilanngussaq 2

Tusarniaanermut allakkiaq

Siunnersuut piffissami xx. 2022-miir xx.xxx 2022-mut ukununnga tusarniaassutigineqarpoq:
Siulittaasup Naalakkersuisoqarfia
Aningaasaqarnermut Naalakkersuisoqarfik 
Ineqarnermut Attaveqaqatigiinnermullu Naalakkersuisoqarfik 
Ilisimatusarnermut Avatangiisinullu Naalakkersuisoqarfik 
Peqqissutsimut Naalakkersuisoqarfik
Aalisarnermut, Piniarnermut Nunalerinermullu Naalakkersuisoqarfik.
Inuussutissarsiornermut Naalakkersuisoqarfik
Isumaginninnermut Inatsisinillu Atuutitsinermut Naalakkersuisoqarfik
Aatsitassanut Naalakkersuisoqarfik
Nunanut Allanut Nukissiuuteqarnermullu Naalakkersuisoqarfik
Sulisitsisut (GE)
SIK 
Kommune Kujalleq
Kommuneqarfik Sermersooq
Qeqqata Kommunia
Avannaata Kommunia
Kommune Qeqertalik
Nuuk Internationale Friskole
NUSUKA
Ilisimatusarfik
TP Kalaallit Nunaanni Tusagassiortut Peqatigiiffiat, 
NTK
Sermitsiaq AG 
KNR
Kalaallit Atuakkiortut Peqatigiiffiat 
Iglo Magazin 
qeqqa.gl 
Q-offset. 


Tusarniaanerup naammassereernerani tusarniaavigineqartunit ukuninnga akissutit tiguneqarput: 

